
Medalla da Cidade a don José Castro Suárez
Discurso do Alcalde, Xosé A. Sánchez Bugallo

4 de xuño de 2009-06-02

Boas tardes.

Homenaxeado, autoridades, amigas e amigos.

Impoñer a Medalla da Cidade a un veciño da importancia de José Castro Suárez é para min unha honra como representante de todos os cidadáns de Compostela. Síntome moi honrado de acoller deste xeito, no seo dos composteláns distinguidos, a un veciño que, como tantos, chegou de fora para contribuír a facer cidade creando riqueza. Con esta homenaxe a cidade trata de devolver con pouco o moito feito, o moito achegado ao crecemento, prosperidade e convivencia dunha urbe que, nas derradeiras décadas do século pasado e o que levamos do presente, viviu a máis importante transformación da súa historia. Isto é así gracias á contribución de personalidades como José Castro Suárez que souberon entender o traballo como un esforzo común en beneficio de toda colectividade. 
Hai unha frase de Castro Suárez que define esta realidade. Un día no albor da Autonomía, amigo José, afirmaches que “Galicia será o que nós fagamos dela”. Esa asunción de responsabilidade te honra como empresario e como cidadán e, dalgún xeito, define a túa recoñecida traxectoria de bonhomía. Seguindo ese ronsel, Compostela é o que nós quixemos que fose. O quixo xente coma ti, que traballou para chegar ata este momento, que debemos considerar tamén que é o alicerce dun futuro mellor. O futuro dunha cidade que, partindo do pequeno comercio e dos servizos básicos hai cinco décadas, é xa a terceira área empresarial, industrial e comercial de Galicia.
Isto acontece pola conxunción de directrices políticas adecuadas co labor emprendedor e o tesón de empresarios coma ti. O noso traballo planificador desde o Concello ou dende calquera outra instancia política non acadaría os resultados obtidos se non contáramos co esforzo individual de cada un dos empresarios que apostaron por Santiago de Compostela como base das súas operacións industriais e comerciais, capaces de xerar emprego.

Neste senso, debo dicir que José Castro Suárez é unha testemuña de excepción nos procesos de cambio acontecidos en Compostela. Non vou afondar na súa biografía partindo das orixes familiares emprendedoras no Carballiño de preguerra e na educación de amor e dedicación ao traballo, vividos na infancia e na xuventude. Non é necesario lembrar que a súa rectitude e determinación marcaron o paso do pequeno negocio de fabricación de carromatos de transporte do seu pai á visión de futuro que representaba na metade do século XX o avance da automoción. Non vou subliñar a súa capacidade autodidacta de home feito a si mesmo para deixar constancia dos valores que todos cantos o coñecen adoitan salientar. Pero si debo dicir que foi capaz de converter a súa iniciativa persoal nun proxecto colectivo, o que o distingue como persoa e como industrial.
Cando encetou a súa andadura empresarial fíxoo con poucos obreiros, nun ambiente de traballo case que familiar no que os afectos e as preocupación eran compartidas. O súa capacidade de dirección e ensino tiveron a compensación do medre nun ambiente de permanente cordialidade. José Castro gábase de que non importou que o cadro de persoal nas súas empresas superara os mil traballadores para permanecer aberto ás ideas e suxestións de todos cantos chamaban ás portas do seu despacho, admitindo as achegas e tratando de que dende o primeiro ao último dos empregados puidera sentirse útil e participe do proxecto industrial. 
Esta sabia actitude queda reflectida na case nula conflictividade das súas empresas na longa travesía de períodos tan decisivos na historia recente como o final da ditadura, os vaivéns da reconversión industrial, o proceso autonómico, ou as diferentes crises económicas polas que temos pasado. Os cambios sociais e laborais de final de século non cambiaron nin as súas estratexias empresarias, nas que as aventuras tentadoras quedaron sempre relegadas por un prudente cálculo da realidade, nin cambiaron a súa personalidade optimista e emprendedora. 

Eu teño a impresión persoal de que José Castro Suárez nunca abandonou o espírito de ser fillo dun obreiro, que compaxinaba as tarefas do campo coa construción de carros, para sacar adiante unha familia de oito fillos. Isto define a súa rectitude, que pode parecer seca e distante, pero que agocha o gran corazón que todos lle recoñecen. E, ademais, avala a modestia no desenvolvemento da súa vida cotián da que fai gala. Ó tempo, soubo pasar ós fillos o testigo ademais de darlles unha educación universitaria, acorde coas necesidade das novas realidades sociais, para levar adiante as empresas cos mesmos criterios de proxecto colectivo.

Por todo, Santiago de Compostela ten a obriga de amosar o seu recoñecemento á contribución que José Castro Suárez ten feito ó progreso da cidade. Por tela elixido como sede central das súas empresas, por levar o seu nome polo mundo coa marca da calidade, da eficacia e da seriedade empresarial. Por ter sido testemuña de excepción e protagonista dos cambios vividos pola sociedade compostelá, na súa dilatada vida empresarial, xerando emprego e riqueza económica. Pola súa exemplaridade como industrial e empresario, por unanimidade, en xusto recoñecemento ós seus valores, a Corporación decidiu outorgarlle a Medalla da Cidade.
Deste xeito, estimado José, Santiago de Compostela hónrase coa túa calidade de veciño distinguido que pasa a engrosar a lista dos que te precederon na recepción desta Medalla da Cidade. Cidadáns procedentes do mundo da cultura como don Antonio Fraguas, Camilo José Cela, Isaac Díaz Pardo, Álvaro Siza Vieira ou Remuñan Ferro; da Igrexa como os arcebispos Julián Barrios e Rouco Varela; da política como Felipe González, Manuel Fraga ou Xerardo Estevez; da empresa como Feliciano Barrera, Finsa, Televés ou a Cámara de Comercio. Todos eles, personalidade e empresas, coprotagonistas da permanente e continuada construción da cidade como un ente vivo. Teño a certeza de que te sentirás orgulloso de unir o teu nome á de todos eles. Nós, os representantes de todos os composteláns, sentímonos orgullosos de contar contigo.
Parabéns.

